1737 Viðauki Hítardalsannáls: Vetur til sólstaða rosasamur, þar eptir iðuglegar stórhríðir með snjóþunga og hagbönnum. Vorið kalt með feikna frostum nær til fardaga. Grasvöxtur í minnsta lagi; hófust líka heyannir seint og ekki fyrri sunnanlands en með útgangi Julii. Sumarið var þurt með norðanvindum. Haustið votviðrasamt.   

Grímstaðaannáll: Byrjuðust harðindaárin, sérdeilis til landsins. Það var harðindavetur allt frá veturnóttum, svo það var jarðlaust í allmörgum sveitum, sérdeilis frá jólaföstu og svo fram úr. Fyrir sunnan Jökul, í Breiðuvík og Staðarsveit, var jarðlaust að segja á vorkrossmessu. Útróðrarfólk varð að koma hestum sínum heimundir Hafursfell, og drápust þó mýmargir af þeim. Þá fiskaðist vel fyrir páskana sunnan Jökul, sérdeilis í Staðarsveit, en um vertíðina eptir páskana gaf aldrei að róa fyrir norðanstórviðrum og köföldum, sem gengu með hörkum og frostum. Batnaði ei fyr en undir fardagana. Varð grasár í minna lagi, misstist peningur í sveitunum allvíða. 

Hvammsannáll: Harðnaði enn meir með jólum, mest með kyndilmessu, svo víða tók fyrir jarðir, samt mislagðist mjög veturinn. ... Þann 16. og 17. Februarii var stórmikið kafald, svo þá urðu úti 11 menn tals í Vöðla- og Þingeyjarþingi, og meir en 16 hundruð fjár fórst þá þar; þar eptir viðhélzt víða snjóþungi og jarðleysi. Í sumarmálavikunni kom og stórhríð, í hverri mest fórst af peningum manna: hestum og fé, svo sumir misstu allt sitt, sem langt er að telja, Í Hvammssveit fórst 5 hundruð fjár samantalið  og 33 hestar; líkt því varð og fellir á Fellsströnd og Skarðsströnd út undir  Klofning. Margt af sauðfé hrakti í sjó, en sumt hordó, en skárra var annarsstaðar í Dalasýslu. Þriðjudaginn fyrsta í sumri [30. apríl] varð og manntjón og fjárskaðar norðanlands. Þá tók snjóflóð bæ í Fnjóskadal, hvar 4 menn dóu, en 2 komust af. Stórharðindi er og að heyra af Vestfjörðum með fjármissi miklum og fiskleysi í Ísafjarðarsýslu. Sömuleiðis féllu á Austurlandi miklir peningar; fé og hestar, líka köfnuðu naut á 4 bæjum í Árnessýslu. ... Um veturinn fyrir jól hljóp Hvítá austur úr sínum farveg og flóði suður um allan Flóa, austur fyrir Gaulverjabæ og út að Laugardælum; urðu menn þá að ríða að sínum lambhúsum, sem þó stóðu á túninu. Mælt var, þá hefði fé kafnað í fjárhúsi á Reykjum í Flóa. Þetta  leiddi eptir sig ísalög og mikinn jökul um þær sveitir. Þann 16. Julii kom mikið útsynningsveður með krapafjúki, svo þá kól gras á túnum, kropnuðu sauðkindur, hrakti 3 hunduð fjár í sjó við Arnarfjörð, rauf kirkju að Hrafnseyri, brotnuðu nokkur skip við sjávarsíðu, og þá sleit upp kaupfar á Eyrarbakka og strandaði. Lítill varð grasvöxtur, einkum á túnum. Ekki gátu menn haft selför að venju, vegna snjóa og ávaxtaleysis við fjallið; optast var frost um nætur um sláttinn. Þó hjálpaði guð dásamlega, því nýting varð góð austur og vestur um landið á heyjum, en lakari norðanlands ... en haustveðurátta varð spök, mjúk og góð. ... Látraröst svelgdi í sig skip með 5 mönnum. – Tveir bátar, hvor með 2 mönnum, drukknuðu á Álptanesi suður. ... Haustveður var þítt og gott, en þó gerði stórregn um veturnáttaskeið, svo víða skemmdust þá hey í görðum, og urðu menn að draga þau upp. Á Bíldudalseyri brunnu mestöll hey, á Bæ á Rauðasandi þriggja kúa fóður og víða brunnu þau. Viku fyrir aðventu lögðust að snjóar með vestanútsynningsátt, þar með blotar og áfreðar, svo víða gerði hagleysi og jarðbönn, þó misjafnt, því þar sem stóð af sjó, ogsvo allvíða um Norðurland, voru jarðir nægri. Nokkrir menn lóguðu þá af sínum peningi eptir jólin.     

Höskuldsstaðaannáll: Veturinn nokkuð hríðasamur. 17. Februarii varð við Eyjafjörð sumstaðar mannskaði og fjártjón í miklu áhlaupaveðri vestan. Síðasta Aprilis kom stórhríð og á útsveitum mikill snjór. Þá varð og víða fjártjón og líka mannskaði her og hvar norðan og vestan læands. Og vorið hart fram yfir krossmessu, og féll peningur af bjargarleysi. Fórst bær [Hjaltadalur] einn í Fnjóskadal af snjóflóði.   

Mælifellsannáll: Vetur þann var lengst af höstug veðurátta; varð jarðskarpt. 17. Februarii, sunnudaginn í níuviknaföstu var ofsahríð. Urðu fjárskaðar stórir norðanlands. Fórust þrjú stórhundruð fjár í Hegranesþingi, í Vaðlassýslu 10 hundruð fjár saman talið, þar að auki 6 manneskjur, sem úti urðu og dóu með fé sínu. Í Ljósavatnsskarði fórust 5 menn og 600 fjár á 13 bæjum, og á sumum þeirra varð sauðlaust, (svo sem) á Eyjadalsá hjá Ólafi presti Þórarinssyni. Í Reykjadal fórust 2 menn og 800 (fjár), og kona annars þeirra drekkti sér í ánni þar litlu síðar. Í Kelduhverfi (fórust) 800 fjár. 

Vallaanáll: Fjúkhríð með frosti og hörkum nýársdag. Vetur upp þaðan víðast um landið ærið harður með hríðum, snjóum, stormum og stórviðrum allt til enda. 17. dag Februarii, sem var sunnudagurinn í níuviknaföstu, kom mikill fjúkhríð með stormviðri útsunnan, er mikinn skaða gerði á mönnum og fé fyrir norðan land, svo hann var með fádæmum, allra helzt í Vöðlu- og Þingeyjarsýslum. Létust þar i þeirri hríð 12 menn þann sama dag, sinn í hverjum stað. Týndist mikill fjöldi fjár í ýmsum sveitum, einkanlega i Kelduhverfi; var þar sagt farizt hefði eigi færra en hálft áttunda hundrað. Ekki síður úr öðrum fjórðungum landsins stórfellir hér og þar á fé og hestum, þá er á leið veturinn, ásamt fiskileysi víðar við sjósíðu. Vor frá sumarmálum sem líkast vetrinum allt að  endingu með snjóum, kuldum og gróðurleysi víðast, svo lítt batnaði eður eigi, allt fram um sólstöður. Illviðri með snjókomu fyrsta dag sumarins [þ.e. 25. apríl], miklu meiri illskuhríð, með stormi og sterkviðri, þess hinn fyrsta þriðjudag, 30. Aprilis, hinni fyrri líkust um norðursveitir. Fórst þá yfir 100 fjár á Hallgilsstöðum í Fnjóskadal og maður þar með, svo og 14 hestar á 2 bæjum í Kolbeinsdal: Bjarnastöðum og Skriðulandi. Þá tók snjóflóð bæinn Hjaltadal í Fnjóskadal nálega allan, og létust 4 menn, en 3 komust undan. ... Sumar upp þaðan [frá alþingi] kalt og snjóasamt fremur, en gott nokkra stund frameptir; varð því að sönnu ekki mikill grasvöxtur almennilega, en þó vonum meiri  í sumum sveitum; fór svo fram til þess, að líða tók á töðuslátt, þá batnaði veðuráttan, gerðist hlýtt og þurt, og varð því góð nýting á töðunum og heyskapnum í víðustum stöðum. ... Haustið ágætagott frá upphafi til endingar, með þurri og stilltri veðuráttu og því hið ólíkasta fyrri hluta ársins, að fráteknum síðara parti sumarsins. ... Vetur til jóla líkur haustinu, góður að veðuráttu, þó heldur vindasamur um jólaföstuna, helzt vestan og útsunnan allt til jólanna. Kyrt, þykkt og hægt veður við landnorður jólanóttina, með engri tunglsbirtu, landnorðan með fjúki jóladaginn; ýmist kyrt eða hláka um jólin upp þaðan til nyárs.   

